
ЖЕКЕ ТҰЛҒАНЫҢ ДІЛДІК ЛЕКСИКОНЫ 

 

Аңдатпа. Ділдік лексикон – соңғы жылдары тіл білімінің өзекті зерттеу нысанына 
айналған терминдердің бірі. Оны әр қырынан қарастыру тілдің ішкі қабаттарын зерттеуге 
және тіл үйренудегі ерекшеліктерді анықтауға ықпал жасайды. Жеке тұлғаның ділдік 
лексиконын зерттеу сөздерді қабылдау мен сараптау сынды түрлі үдерістердің қалай 
жүзеге асатынын түсінуге мүмкіндік береді. 

Ділдік лексиконды кешенді зерттеу жеке тұлғаның тілдік ерекшеліктерін қарастыруды 
қажет етеді. Бұл мақалада жеке тұлғаның ділдік лексиконы сауалнама әдісі арқылы 
зерттеледі. Сауалнамаға белгілі бір сөздердің ассоциациялары арқылы адамдардың 
реакцияларын анықтау; негізгі сөздің барынша жиі қолданылған каллокаторларын 
табу; жинақталған жауаптар арқылы жеке тұлғаның ділдік лексиконына әсер ететін 
факторларды талдау сынды мақсаттар қойылады. Ол үшін жас психологиясына қатысты 
өнімді еңбек еткен Г. Абрамованың әртүрлі жас мөлшеріне қатысты классификациясы 
таңдалып, соның негізінде респонденттерге арналған сұрақтар құрастырылады. Жеке 
тұлғаның ділдік лексиконына қатысты ғалымдардың әртүрлі анықтамалары беріледі. 
Мақаланың негізгі тармақтары: жеке тұлғаның ділдік лексиконы жайлы зерттеулер; оған 
әсер ететін факторларды анықтауға бағытталған сауалнама; жауаптарды талдау; жеке 
тұлғаның ділдік лексиконының ерекшеліктерін анықтау. 

Түйін сөздер: индивид, ділдік лексикон, когнитив, эмоционалды-аффективті реакция, 
тұлғалық фактор, сыртқы контекстік фактор. 

 

Кіріспе. Ділдік лексиконды толық сипаттау оны әртүрлі ғылым салаларының тоғысында 

зерттеу арқылы ғана жүзеге асады. Ділдік лексикон адамның когнитивтік процестерімен тығыз 

байланысты. Лексикалық бірліктер жадта сақталып, қажетті жағдайларда қолданысқа түседі. 

Когнитивтік ғылым тұрғысынан қарастырғанда, ділдік лексикон ұғымдар жүйесін құрайды, 

ассоциациялық өрісті анықтайды, ойлау ерекшеліктерін көрсетеді. Мысалы, әрбір тілде “білім” 

ұғымы әртүрлі мағынада түсініледі. Қазақ мәдениетінде білім көбіне ақыл-ой, өмірлік 

тәжірибемен тығыз байланысты қарастырылады (“ғылым – білім бұлағы, білім – өмір шырағы”). 

Ал, батыс мәдениетінде білім көбіне формалды оқыту жүйесімен ассоциацияланады. Ділдік 

лексикон бірнеше деңгейден тұрады: 

• Негізгі сөздік қоры – күнделікті қарым-қатынаста қолданылатын қарапайым сөздер. 

• Кәсіби және арнаулы лексика – мамандыққа байланысты қолданылатын терминдер. 

• Жеке эмоционалды-бағалауыш сөздік – адамның ішкі тәжірибесін көрсететін сөздер мен 

тіркестер. 

• Метафоралық және идиомалық қор – тілдік сананың бейнелілік деңгейін көрсететін  

• тұрақты сөз тіркестері мен метафоралар. 

        Жеке тұлғаның ділдік лексиконы оның ұлттық мәдениетімен байланысты. Мысалы, қазақ 

тілінде табиғатқа, көшпелі өмір салтына қатысты сөздер кең таралған (“жылқы мінезді”, “жолын 

берді”, “қоныс аудару”), ал, ағылшын тілінде өндірістік және технологиялық ұғымдар басым (йtime 

is money” – “уақыт – ақша”). 

        Ділдік лексикон динамикалық сипатқа ие. Ол адамның өмірлік тәжірибесіне, оқыған 

кітаптарына, араласатын ортасына қарай дамып, өзгеріп отырады. Қазіргі таңда ақпараттық 

технологиялар мен жаһандану үдерісі жаңа сөздердің пайда болуына және олардың жеке 

лексиконға енуіне ықпал етуде. Жеке тұлғаның ділдік лексиконы – оның когнитивтік және мәдени 

санасының айнасы. Ол адамның тілдік қабілетін ғана емес, оның ойлау жүйесі мен дүниетанымын 

да анықтайды. Сондықтан ділдік лексикон тек лингвистика тұрғысынан емес, психология және 

басқа салалар тұрғысынан да қарастырылады. Жүйке жүйесінің физиологиясымен, ойлау, сөйлеу 

және есте сақтау психологиясымен байланысы оның салааралық сипатын танытады. Джон Ли мен 

Хана Ченнің пікірінше жеке тұлғаның лексикалық қорының дамуы когнитивтік және әлеуметтік 

факторлардың өзара әрекеттесуінің нәтижесі ретінде қарастырылады [1, 45]. Адам өз 

лексиконынан белгілі бір сөзді тапқанда, сол сөзге қатысты белгілерді, яғни оның сипаттамасын, 

жазылуын, айтылуын, сондай-ақ, басқа сөздермен байланысын зерттей бастайды. Осылайша, 

ділдік лексикон қарапайым сөздікпен салыстырғанда әлдеқайда күрделі және динамикалық 

қасиеттерге ие. Лексикалық бірліктердің ділдік лексиконнан жарыққа шығу жолын қамтитын  

лексикалық қолжетімділік ділдік лексиконның ұйымдастырылу жолынан және оның ішкі 

құрылымынан айырмашылық жасайды. Ақпаратты іздеудің жеңіл болуы адамдардың оны қалай 

сақтайтындығына байланысты болғандықтан, бұл екеуі бір-біріне тәуелді. Мария Петрова жеке 

адамның ділдік лексиконының құрылымы мен мазмұны мәдениетаралық коммуникацияда 

маңызды рөл атқаратынын атап көрсетеді [2, 78]. Жеке тұлғаның ділдік лексиконы – адамның 

ойлау жүйесі мен мәдениетін айқындайтын сөздік қорының жиынтығы. Бұл лексикон адамның 

этномәдени ерекшеліктерімен, әлеуметтік ортасымен және когнитивті үдерістерімен тығыз 

байланысты. Ділдік лексикон тілдік тұлғаның дүниетанымы мен коммуникативтік қабілетін 

көрсетеді. Жеке тұлғаның ділдік лексиконы әртүрлі факторлардың ықпалымен қалыптасады. 

Әрбір адамның сөздік қоры оның тілді меңгеру деңгейіне және мәдени ортасына байланысты 

дамиды. Ділдік ерекшеліктер ұлттық құндылықтар, салт-дәстүрлер, тарихи тәжірибелер арқылы 

беріледі. Жеке тұлғаның қызмет саласы, әлеуметтік мәртебесі мен өмір салты оның лексикалық 

қорына әсер етеді. Белгілі бір мамандық иелері кәсіби терминологияны жиі қолданса, әртүрлі 

әлеуметтік топтар өздеріне тән сөйлеу нормаларын қалыптастырады. Адамның ойлау жүйесі, 

интеллектуалдық деңгейі мен эмоционалдық жағдайы да оның лексикалық қорына ықпал етеді. 

Лексикон адамның қабылдау ерекшеліктерін, ассоциациялық байланыстарын және жады қызметін 

көрсетеді. Жеке тұлғаның өмірлік тәжірибесі мен білім деңгейі оның сөздік қорының кеңдігі мен 

мазмұнын анықтайды. Көп оқитын, жаңа ақпаратты жиі меңгеретін адамның лексиконы бай әрі 

әртүрлі болады. 

           Ділдік лексикон бір-бірімен өзара байланысты элементтердің шоғырын құрайды. Ол – ұғым 

немесе мағыналардың өзара семантикалық байланыс арқылы түйіскен шоғыры. Бұл шоғырда 

сөздердің мағынасы олардың байланыс торындағы басқа сөздермен арақатынасына негізделген. 

Cөздердің мағынасы фонологиялық, синтаксистік, морфологиялық және семантикалық білімді 

қамтиды. Лингвистердің нәтижелерін зерттеудің негізінде сөзді түсіну және қолдану үшін қажетті 

алты бөлік анықталған: 

1) сөздің жазылуы мен айтылуын қамтитын ауызша және жазбаша формасы;  

2) оның құрылымы (түбір морфема, қосымшалары, т.б.);  

3) тіркестер мен сөйлемдердегі синтаксистік құрылымдары;  

4)  референциалды, эмоционалды және прагматикалық мағыналары;  

5) лексикалық байланыстары (синонимия, антонимия, гипонимия);  

6) жиі тіркесетін сөздері. 

Осы ерекшеліктерді ескере отырып, шетел ғалымдары ділдік лексиконды тілді оқытуда 

пайдалану үшін бірнеше модельдерді қалыптастырған. 

Алан Смит пен Барбара Джонсонның пікірінше, жеке тұлғаның лексикалық қоры адамның 

когнитивтік дамуының және мәдени-тілдік ортасының ерекшеліктерін көрсететін динамикалық 

жүйе ретінде сипатталады [3, 112]. Майкл Уильямстың зерттеуі бойынша жеке тұлғаның 

лексикалық қорының мазмұны мен құрылымы мәдениетаралық коммуникация тұрғысынан үнемі 

маңызды фактор болады [4, 134]. А.А. Залевскаяның «Психолингвистикаға кіріспе» атты еңбегінде 

жеке тұлғаның ділдік лексиконы «Таным үдерісі, психикалық жүйенің заңдылықтары және 

қоғамда қабылданатын нормалар мен бағалауға сай сөйлесу негізінде қалыптасқан когнитивті, 

эмоционалды-бағалауыштық тәжірибе (вербальды және бейвербальды).Индивидтің бірыңғай 

ақпараттық базасына қолжеткізудің құралы, функционалды динамикалық жүйе» ретінде 

қарастырылады. [5, 275]. Ал, П.Кривко жеке тұлғаның лексиконын дамуы кездейсоқ, тоқтаусыз 

жүзеге асатын, белгілі заңдылықтар бойынша өздігінен ұйымдастырылатын динамикалық жүйе 

деп таниды [6, 13]. Сондай заңдылықтардың бірін С.Ульман синонимиялық аттракция ретінде 

көрсетеді де, «Қоғам үшін барынша үлкен маңыздылыққа ие обьектілер синонимдердің үлкен 

қатарына ие»,  – дейді [7, 15]. С.В. Лебедева жеке тұлғаның ділдік лексиконына мынадай анықтама 

береді: «Индивидтің санасындағы бірдей семантикалық бағдарламаның әртүрлі тілдік құралдар 

көмегімен сөйлеу және ойлау әрекетіндегі кескіннің көп сатылы үдересі негізінде жүзеге асуы» [8, 

466]. Анциферова Л. жеке тұлғаның ділдік лексиконының құрылымын зерттеген Р.Браунның бір 

семантикалық өріске жататын көптеген ұғымдардың арасында әдетте нақты бір ұғымның 

ерекшеленетінін көрсеткендігін айтады. Оны сол сөздің көптеген мәнмәтіндерде жиі 

қолданылатындығымен байланыстырды [9, 132]. Яғни бала сөздерді үйренгенде жалқы атаулардан 

гөрі жалпы атауларды тезірек меңгереді. Мәселен, оған жануарлардың атауларынан гөрі «жануар» 

сөзін есте сақтау әлдақайда ыңғайлы. Яғни жеке тұлғаның ділдік лексиконы қарапайымнан 

күрделіге қарай жүзеге асады. Ал оның толығуы, өзгеруі экстралингвистикалық, лингвистикалық, 

жеке факторлармен және т.б. байланысты. Адамның дүниетанымы кеңейіп, тәжірибесі артқан 

сайын оның ділдік лексиконы да өзгеріп отырады.  

Сөз – өз алдына күрделі құрылым, оның семантикасында адам өмірінің әртүрлі қыры көрініс 

табады. Сөз – өзінің заңдылықтары бар, тәжірибе, білім, эмоциялар негізінде үнемі 

толықтырылатын динамикалық субстанция. Кез келген тілді меңгеруде қиындық тудыратын 

үдерістердің бірі – жаңа сөздерді жаттау және оларды орнымен қолдану. Алайда бір тілдер тобына 

кіретін тілдерді меңгеру әлдеқайда жеңіл. Мәселен, қазақ тілін білетіндерге түрік тілін үйрену аса 

қиындық туғызбайды. Адамдардың бір сөзді түрліше қабылдауы оның ділдік лексиконымен 

байланысты. Бұл қалай жүзеге асатынын білу үшін сауалнама жүргізіп көрейік. 

Әдістеме және зерттеу әдістері. Жоғарыда көрсетілген білім, тәжірибе факторларымен 

бірге адамның жас шамасы да үлкен рөл атқарады. Сондықтан жеке тұлғаның ділдік лексиконын 

сөздердің негізінде зерттеу үшін Г.Абрамованың жас классификациясына сүйендік. Г.Абрамова 

адамдардың әртүрлі жастағы психологиясын зерттей келе, психолингвистикада тәжірибе 

жүргізуге ыңғайлы жас мөлшері ретінде төмендегі жіктеуді ұсынады [10, 78]: 

Алғашқы жас мөлшері (жас) – 18-22 жас; 

Екінші жас мөлшері (ересек) – 23-30 жас; 

Үшінші жас мөлшері (ақыл тоқтатқан) – 30-50 жас 

18-22 жас аралығындағы респонденттер – Л.Н.Гумилев атындағы ЕҰУ студенттері. Ал 23-30 

және 30-50 жастағы респонденттер – әртүрлі салада жұмыс істейтін мамандар. Сауалнамаға үш 

жас мөлшерінің әрқайсынан 50 респондент, жалпы, 150 респондент қатысты. Сауалнаманың 

мақсаты: 

Белгілі бір сөздердің ассоциациялары арқылы адамдардың реакцияларын анықтау; 

Негізгі сөздің барынша жиі қолданылған каллокаторларын табу; 

Жинақталған жауаптар арқылы жеке тұлғаның ділдік лексиконына әсер ететін 

факторларды талдау. 

Зерттеудің  тәжірибелік материалы ретінде бес сөз алынды: ел, үй, тіл, білім, адам. Бұл 

сөздер бекер таңдалып алынбады. Олар – «М.О.Әуезовтің 20 томдық шығармалар мәтіндерінің 

сөздіктері» және «Жалпы білім берудегі қазақ тілінің жиілік сөздігі» атты жиілік сөздіктердің 

алғашқы жүздігіндегі зат есімдер. Респонденттер осы сөздерді қандай сөздермен 

байланыстыратындықтарын көрсетуі керек болды.  

Талқылау мен бақылау. Елдің бейнесі әр адамның ойында кішкентайынан-ақ 

қалыптасатындығы белгілі. Ол балабақшадан бастап үй, отбасы, Отан сияқты ұғымдармен 

байланыстырылады. Алайда уақыт өте келе әр адам қоғамға, ортаға сай өз түсініктерін 

қалыптастырады. Сондықтан әрбір индивидтің өзіндік интерпретациясы болатынына қарамастан, 

әлеуметтік факторлар да үлкен рөл атқарады. Оны осы сөзге жүргізілген сауалнама нәтижесінен 

көре аламыз. Жүргізілген сауалнама «ел» сөзіне қатысты ең жиі қайталанған реакциялардың келесі 

түрін бөлуге көмектесті: 

• әлеуметтік-қоғамдық түрде қалыптасқан атаулар: ту, ата заң, егемендік; 

• когнитивті жайды көрсететін реакциялар: елдердің атаулары; 

• эмоционалды-аффективті реакциялар: әлем, соғыс, бірлік 
 

                              1-кесте. “Ел” сөзінің қатары 
 

 
 

Мұнда жас мөлшеріне сай тәжірибе мен түсініктің де басқаша екендігін байқай аламыз. 

Мәселен, 18-23 жас аралығындағы студенттер көбіне «туған жер, халық» деп жауап берсе, ересектер 

«ел» сөзін әлеуметтік жағдайларға байланысты соғыспен, әлеммен, егемендікпен 

байланыстыратынын байқаймыз. Бұған әлемде орын алған саяси мәселелер де әсер етеді. Ал 

студенттердің жауаптарының арасында ел атауларының көп болуы олардың шетелде білім алып, 

саяхаттауымен байланысты болуы мүмкін. Сол сияқты, ересектердің ішінде «ата заң» сияқты 

күтпеген жауаптардың болуы елдің ішіндегі қоғамдық жайттарға алаңдаушылықты танытады. 
 

                                 2-кесте. “Тіл” сөзінің қатары 

«Тіл» сөзі де қазіргі кезде әлеуметтік мәнге ие. Саяси жағдайларға байланысты елімізде 

қазақ тілінің мәселесі алдыңғы орынға шықты. Халық тіл ахуалына алаңдаушылығын анық 

білдірді. Әлеуметтік желілерден де бұл мәселенің аса өткір екендігін анық байқаймыз. Ал 

әлеуметтік желілер қазіргі адам өмірінде маңызды орынға ие екендігі белгілі. Сондай-ақ, 

ақпараттық технологияның дамуы оның адамның тұлғалық дамуына, ойлау жүйесіне, көзқарасы 

мен ұстанымдарының қалыптасуына, түптеп келгенле ділдік лексиконына әсер ететіндігін көрсетті. 

«Тіл» сөзі адам санасында қазіргі жағдайларға байланысы эмоцияналды-аттрактивті мәнге ие 

екендігін байқаймыз. Когнитивті жағдай мына реакциялардан көрінеді: орыс тілі, қостілділік, т.б. 

Ал индивдтің жеке тәжірибесі мына сөздерден анық байқалды: сөздікқор, француз тілі, қытай тілі, 

ағылшын тілі. Яғни  «тіл» дегенде студенттер үшін тіл үйренудің маңызды әрі өзекті екендігін 

аңғарамыз. Демек, жеке тұлғаның ділдік лексиконына сыртқы факторлардан бөлек жеке 

тәжірибесі көбірек әсер ете алатындығы анық. Студенттердің арасында «діңгек» сынды атаулардың 

қолданылмауы да жас мөлшеріне қатысты белгілі тәжірибені көрсетеді. «Қостілділік» сөзін үш жас 

мөлшеріндегі респонденттердің жауабынан көру елімізде осы мәселенің өзекті екендігін көрсетеді. 
                                                                                                           

                                 3-кесте. “Үй” сөзінің қатары 
 

 
 

“Үй”сөзі барынша қанық эмоционалды реңкке ие реакцияларды тудырды.   

• әлеуметтік-қоғамдық түрде қалыптасқан атаулар: ту, ата заң, егемендік; 

• когнитивті жайды көрсететін реакциялар: бақыт, ошақ, дастархан; 

• эмоционалды-аффективті реакциялар: жылулық, жайлылық, тыныштық. 

Мұнда әр индивидтің жеке тәжірибесінен гөрі жас ұлғайған сайын өзгеретін түсініктерді 

көбірек байқауға болады. 
 

                           4-кесте. “Білім” сөзінің қатары 

 
 

«Білім» сөзіне келгенде 30-50 жас аралығындағы респонденттердің әдеттегі «ғылымнан» гөрі 

«мүмкіндік» сөзін ұсынуы – олардың жеке тәжірибесінің айғағы. Сондай-ақ, осы сөзге келгенде үш  

жас мөлшеріндегі респонденттердің жауаптары көбіне бір-бірімен байланысып тұрғандығын 

байқаймыз. Бұған барлық жауаптардың аса қатты айырмашылық жасамайтындығы дәлел бола 

алады.  
 

                           5-кесте. “Адам” сөзінің қатары 
 

 
 

«Адам» сөзіне келгенде жеке индивидтік тәжірибе «тәртіп», «бірегейлік» сөздерінен 

көрінді. Сондай-ақ, тағы да әлеуметтік жағдайларға сай «адам» сөзіне қатысты жағымсыз 

эмоционалды реңктегі сөздерді байқаймыз. Әсіресе, ересектердің жауабынан осындай бағыттағы 

жауаптарды аңғаруға болады. Одан бөлек реакцияларды төмендегідей жіктей аламыз: 

•    когнитивті жайды көрсететін реакциялар: бірегейлік, тұлға 

• эмоционалды-аффективті реакциялар: соғыс, өлім. 

Нәтижелер. Жоғарыда берілген респонденттердің жауаптарына қарай отырып, әр 

индивидтің санасында ділдік лексиконның өзіндік ұйымдастырылу жүйесі барын түсінеміз. 

Өзіндік ұйымдастыру дегеніміз – біртекті емес жүйе элементтерінің уақыттың өзгеруіне қарай ішкі 

құрылымын реттеп отыру қабілеті. Индивидтің санасындағы өзін ұйымдастыру жүйесі әртүрлі 

жастағы респонденттердің бірдей сөздерге пайыздық көрсеткіші үлкен айырмашылық 

жасамайтын бірдей реакция танытуымен көрінді. Бұл жас айырмашылығына, әлеуметтік 

жағдайына қарамастан сөздер қатарының бір-біріне ұқсайтындай етіп өзіндік ұйымдастырылуына 

әсер ететін факторлардың барын көрсетеді. С.А. Кенжеғалиев «Тілдік тұлғаның сөйлеу әрекеті 

және лексиконы» атты мақаласында ділдік лексиконның жеке адамның психикасы мен сөйлеу 

әрекетіне әсерін зерттей отырып, сөз саптау мен қабылдау әрекетінің ерекшеліктеріне тоқталады 

[11, 70]. Д.Жексенова мен Б.Сағындықұлы “Өзара әрекеттесу кезінде адам, ең   алдымен, өзінің 

жеке, жеке сипаттамаларына сүйенеді, басқаша айтқанда, тәрбие процесінде қалыптасқан және 

алынған әлеуетті қасиеттерге назар аударады. Екінші компонент –  вариативті компонент немесе 

қазақ тіліндегі сөйлеу әрекетінің жеке стилі –  сөйлеу мінез-құлқының маңызды компоненттерінің 

бірі”, –деп,қоршаған орта мен адамның мінез-құлық ерекшеліктерін атап өтеді [12, 55]. Ал, біз 

ділдік лексикондағы сөздердің қатарын реттейтін екі факторды бөліп көрсетеміз: тұлғалық және 

сыртқы контекстік. Зерттеу нәтижесінде жас секілді тұлғалық фактордың қаншалықты маңызды 

орын алатындығын анықтадық. Индивидтің санасындағы сөзбен байланысты сезімдер мен 

эмоциялардың әртүрлілігі реттілік параметрі ретінде көріне алады. Интеллектуалды фактор 

индивидтің сөз туралы ақпаратын көрсететін әртүрлі білімді қамтиды. Сыртқы контекстік фактор 

индивидтің қоғамдық жұмысымен (мәдениеті, өмір сүру қалпы, т.б.) байланысты факторлармен 

басқарылады. 

 

       1-сызба. Тұлғалық және сыртқы контекстік факторлар 

        Қорытынды. Жеке тұлғаның ділдік лексиконы – оның когнитивтік дамуы мен әлеуметтік 

ортасының көрінісі. Ол адамның өмірлік тәжірибесі, кәсіби қызметі, эмоционалдық әлемі және 

мәдени байланыстарымен тығыз байланысты. Ділдік лексиконның зерттелуі тек теориялық қана 

емес, практикалық тұрғыдан да маңызды, себебі ол адамның қарым-қатынас жасау қабілетін 

дамытуға, тілдік ерекшеліктерін талдауға және тілдік ортаға бейімделуге көмектеседі. Көрсетілген 

нәтижелер жеке тұлғаның ділдік лексиконының өзіндік ұйымдастырылуы жас факторына 

қарамастан ұқсас түрде жүзеге асуы мүмкін екендігін көрсетті. Бірдей нәтиженің болуы адамдар өз 

білімін тең дәрежеде қолданды дегенді білдірмейді. Керісінше, респонденттер әртүрлі ойлауы 

арқылы бірдей нәтижеге қол жеткізе алады. Бұл мәндес сөздерді іздеуде олардың әртүрлі 

стратегия мен ұстанымдарға жүгінгенін байқай аламыз. Индивидтің санасындағы бұл үдеріске 

әртүрлі факторлар әсер ете алады. Мәселен, елдегі әлеуметтік жағдай, индивидтің жұмыс істеу 

саласы, жасы, білімі, жынысы және т.б. Маңызды факторлардың бірі – өзіндік ұйымдастырылу 

үдерісінің тізбекті түрде дамымауы немесе мүлде дамымай қалуы. Яғни индивидтің сөзді 

таңдауына бұрынғы білімі, тәжірибесі әсер етпей, кездейсоқ таңдау жасауы да мүмкін. Сауалнама 

нәтижесінде жеке тұлғаның ділдік лексиконына әсер ететін келесі факторларды анықтадық:  

•  әлеуметтік-мәдени жағдай; 

•  индивидтің эмоционалды-аффективті жағдай; 

•  индивидтің когнитивті жағдай; 

•  ситуативтік қабылдау; 

•  жеке тәжрибе; 

•  обьекттің сипаттамасы; 

•  стереотиптік жағдай; 

•  предикаттық байланыс; 

•  атрибутивті байланыс. 

МЕНТАЛЬНЫЙ ЛЕКСИКОН ИНДИВИДА 

Аннотация. Ментальный лексикон – один из терминов, который в последние годы 
стал актуальным объектом исследования в лингвистике. Его изучение с разных аспектов 
способствует исследованию глубинных уровней языка и выявлению особенностей его освоения. 
Исследование ментального лексикона индивида позволяет понять, как происходят процессы 
восприятия и анализа слов. 

Комплексное изучение ментального лексикона требует рассмотрения языковых 
особенностей индивида. В данной статье ментальный лексикон индивида исследуется с 
помощью метода анкетирования. Целями опроса являются: выявление реакций людей на 
определённые слова посредством ассоциаций; определение наиболее частотных коллокаторов 
ключевого слова; анализ факторов, влияющих на ментальный лексикон индивида, на основе 
собранных ответов. Для этого была выбрана классификация возрастных групп, предложенная 
Г. Абрамовой, известной своими продуктивными трудами в области психологии развития, 
и на её основе были сформулированы вопросы для респондентов. В статье приводятся 
различные определения ментального лексикона, предложенные исследователями. Основные 
разделы работы включают: исследования, посвящённые ментальному лексикону индивида; 
анкетирование, направленное на выявление факторов влияния; анализ ответов; определение 
характеристик ментального лексикона индивида. 

Ключевые слова: индивид, ментальный лексикон, когнитив, эмоционально-аффективная 
реакция, личностный фактор, внешний контекстуальный фактор. 

THE MENTAL LEXICON OF THE INDIVIDUAL 

Annotation. The mental lexicon has become one of the key subjects of linguistic research in 
recent years. Studying it from different perspectives helps explore the deeper layers of language and 
identify the features of language acquisition. Research on an individual’s mental lexicon provides 
insight into the processes of word perception and analysis. 

A comprehensive study of the mental lexicon requires examining an individual’s linguistic 
characteristics. This article investigates the mental lexicon of an individual using a survey method. The 
objectives of the survey include identifying people’s reactions to specific words through associations, 



Жеке тұлғаның ділдік лексиконы 

№ 1/2025 Еуразия гуманитарлық институтының ХАБАРШЫСЫ 15 

 

 

 

determining the most frequently used collocates of a key word, and analyzing the factors influencing 
an individual’s mental lexicon based on the collected responses. For this purpose, the classification of 
age groups proposed by G. Abramova, known for her influential work in developmental psychology, 
was chosen as a foundation for formulating questions for respondents. The article presents various 
definitions of the mental lexicon proposed by researchers. The main sections of the study include an 
overview of research on an individual’s mental lexicon, a survey designed to identify influencing 
factors, an analysis of responses, and the determination of the characteristics of an individual’s mental 
lexicon. 

Keywords: individual, mental lexicon, cognitive, emotional-affective reaction, personal factor, 
external contextual factor. 

